
J.D. DURANGALDEA
Anbotokide izatea ANBOTOren 
komunitatearen parte izatea da, 
euskararen erabilera sustatzea 
eta herrigintzaren aktibazioan 
pausoak ematea. Baina, horrez 
gainera, Anbotokide egiteak 
hainbat abantaila du. Esaterako, 

% 30eko onura fiskala lortu dai-
teke 2024ko errenta aitorpena 
egiterakoan. Aurten batzen di-
renek onura berdina izango dute 
datorren urteko errenta aitor-
pena egiterakoan. 

Euskara sustatzen egiten duen 
lanagaitik, ANBOTO komuni-
kazio taldeak lehentasunezko 
mezenazgo jarduera izendapena 
du Bizkaiko Foru Aldundian, 
eta horren ondorioa da errenta 
aitorpenean lortu daitekeen 
onura fiskala.

Anbotokide egiteak beste hain-
bat abantaila ere badu: deskon-

tuak Durangaldeko hainbat 
saltokitan, lehentasuna eta 
deskontuak ANBOTOk antola-
turiko jardueretan, egutegia 
doan jasotzeko aukera… Gai-
nera, hainbat zozketatan parte 
hartzeko aukera dago. Apirilean 
hiru zozketa daude martxan, 
Anbotokide direnentzat baka-
rrik: Errigorako otzara bat, 
Basa Take Away jatetxeko egu-
neko menu bat eta Zornotzako 
Xiberu tabernan lagun biren-
tzako gosari bi. Zozketa hauei 
buruzko informazioa www.
anboto.org/zozketak atalean 
eskuratu daiteke. 

Anbotokide kuota % 30 merkeago 
2024ko errenta aitorpenean
2024an Anbotokide kuota ordaindu zutenek  % 30eko 
onura fiskala izango dute errenta aitorpenean

Anbotokide direnek jasotzen duten txartela. 

ANBOTOKIDE EGITEAK 
ABANTAILA GEHIAGO 
DU: DESKONTUAK 
SALTOKIETAN, 
ZOZKETAK…

J.D. DURANGALDEA
Apirilagaz batera, 2024ko eki-
taldiko errenta aitorpenaren 
epealdia hasiko da Hego Euskal 
Herrian, eta, horregaz batera, 
UEMAk, bertako kide diren 
udalekin eta Foru Ogasunekin 
elkarlanean, berau euskaraz 

egiteko kanpaina hasi du aurten 
ere. Bizkaian apirilaren 10ean 
hasiko da errenta aitortzeko 
epea.

Kanpaina honen barruan, UE-
MAk errenta aitorpena euskaraz 
egiteko argibideak eman ditu. 
Esaterako, hitzordua hartzerakoan, 

ogasunagaz hartu-emana euskaraz 
izan gura dela adieraztea nahikoa 
da hartu-emana euskaraz izan 
dadin, bai aurrez aurre eta baita 
telefonoz zein Internet bidez ere. 
Ogasunak sinatzeko ematen duen 
orria ere euskaraz jaso daitekee-
la zehaztu dute.

Errenta aitorpena Interneten 
bitartez egiten duenak euska-
razko bertsioa jaitsi dezake, eta 
hobetsitako hizkuntza atalean 
euskara hautatu. Aholkularitza 
bat aukeratzen duenak berariaz 
adierazi beharko du aitorpena 
euskaraz egin gura duela. Beste 
moduren batean egiten duenak 
—finantza erakunde batean, 
esaterako— euskaraz egiteko 
eskatu dezake.

Herrietako datuak
"Errenta euskaraz egiten duen 
herritarren kopurua urterik 
urte gorantz doan arren, errea-
litate soziolinguistikoak era-
kusten dituen datuetatik urrun 
dago oraindino", diote UEMA-
koek, eta datuek ere horixe 
erakusten dute. Iaz, Bizkaian, 
Mendexa (% 27), Amoroto (% 
25), Aulestia (% 22), Ispaster 
(% 20) eta Berriatua (% 17) 
izan ziren       euskaraz errenta 
aitorpen gehien egin zituzten 
herriak. Gipuzkoan gehienez-
ko ehunekoak handiagoak dira: 
Zerain (% 72), Orexa (% 67), 
Ataun eta Baliarrain (% 62) 
eta Amezketa (% 60), UEMAko 
datuen arabera.

Durangaldeari dagokionez, 
ehunekorik handiena Otxan-
diokoa da, % 10,6gaz. Garai 
dator segidan, % 10,3gaz. Por-
tzentajeetan Atxondo da hiru-
garren herria % 8,4gaz. Bi 
herririk handienek, Durangok 
eta Zornotzak, ehuneko bera 
dute: % 4,8. 

Errenta aitorpena Internetez egiten duenak euskarazko bertsioa jaitsi dezake. 

Errenta aitorperna 
euskaraz egiteko gonbita
UEMAK, Udalerri Euskaldunen Mankomunitateak, errenta aitorpena euskaraz egiteko 
kanpaina hasi du udalekin eta hainbat erakunde publikogaz batera. Eskualdeko 
datuek erakusten dute oraindino kontzientziazio lan handia dagoela egiteko

Durangaldean, batez beste, 
Otxandion eta Garain 
egiten da errenta aitorpena 
euskaraz gehien.

• Abadiño:  % 5,7

• Zornotza: % 4,8

• Atxondo: % 8,4

• Berriz: % 5,4

• Durango: % 4,8

• Elorrio: % 5,5

• Garai: % 10,3

• Iurreta: % 5,4

• Izurtza: % 5,5

• Mallabia: % 6,9

• Mañaria: % 6,3

• Otxandio: % 10,6

• Zaldibar:  % 4,9

* Bizkaiko Foru Aldundiko 
Alkarbide bilgunetik 
UEMAra jakinarazitako 
datuak

ESKUALDEKO 
DATUAK, 
EHUNEKOTAN

Egin zaitez 
anbotokide!

Ekaitz Herrera ERRENTA AITORPENA
Laster helduko dira errenta ai-
torpena egiteko proposamenak 
Bizkaiko ogasunetik Durangal-
deko etxeetara. Behar den moduan 
eginda ailegatuko dira askotan, 
eta buruko min bategaz edo bes-
tegaz, beharbada, beste batzuetan. 
Durangoko Uribarri aholkulari-
tza bulegoko kideek laguntza 
ematen dute errenta aitorpena 
behar den moduan egiteko. Gema 
Vidalek erantzun die ANBOTO-
ren galderei.
Laster helduko zaigu errenta aitor-
pena egin ahal izateko gutuna Oga-
sunetik buzoira. Zergaitik da inpor-
tantea errenta aitorpena behar den 
moduan aurkeztea?

Aldaketak egiten dabiltza Oga-
suneko programan, eta daturen 
bat ondo ez egotea gertatu lite-
ke. Hau da, datuetariko batzuk 
zehaztu barik agertuko dira 
proposamenean, eta guri egoki-
tuko zaigu horiek aitorpenean 
txertatzea. Alokairuan bizi ba-
gara, adibidez, alokairuaren 
errenta ez zaigu islatuta ageri-

ko, eta antzekoa gertatuko zai-
gu seme-alaben kasuan ere. 
Dena ondo begiratu behar dugu, 
eta falta dena ipini. Gomenda-
garria da behin, gutxienez, 
aholkulari publiko edo pribatu 
batengana joatea. Falta direnak 
eta ez direnak ikusten lagun-
duko digu.
Izan ere, aitorpena egoki egitearen 
ardura herritarrarena da, nahiz eta 
zirriborroa edo proposamena Oga-
sunak bidali hari.
Aitorpena behar den moduan 
egiteko betebeharra zergaduna-
rena da. Jende askok uste du 
zirriborroa Ogasunak egiten 
duenez, akatsen bat dagoenean, 
ardura hori Ogasunarena dela, 

baina hori ez da horrela. Ardu-
ra hori zergadunarena da, txar-
to zegoen zerbait baieztatu due-
lako. Beste kasu batzuetan, 
Ogasunari dirua eman beharra 
egokituko zaio baten bati, baina 
beharbada ez du errenta aitor-
pena zertan egin. Horregaitik 
diot, behin, gutxienez, profesio-
nal batek lagunduta egitea la-
gungarria dela.
Zein kasutan gaude errenta aitor-
pena egitetik salbuetsita?
Ordaintzaile bat baino gehiago 
izan dugunean, eta kopuruak 
14.000 euroko muga igarotzen 
ez duenean. Kasu horretan, ez 
gaude aitorpena egitera derri-
gortuta, baina horrek ez du esan 
gura egin ezin dugunik, guretzat 
egitea interesgarria izan daite-
ke eta. Salbuetsitako beste kasu 
bat ordaintzaile bakarra izan 
eta 14.000tik 20.000 eurora arte-
ko diru sarrerak izatea da. 
Zeintzuk dira kanpaina honetako 
nobedadeak?
Kenkariek, umeei eta desgaita-
sunari loturikoek, adibidez, 
igoera txiki eta orokortu bat 
izango dute, eta badirudi de-
flaktazio bat egongo dela oro 
har, hau da, % 2,5 gutxiago 
deklaratu beharko dugula ai-
torpenean. Bestalde, epigrafe 
berri bat sortu dute: bertsola-
ritzaren epigrafea. 

Adibide praktikoak ipintzen hasita, 
hona hemen honako hau: demagun 
banandu egin naizela eta seme-ala-
bak ditudala.
Lehenengo eta behin, zure bi-
kotekide ohiagaz zelako har-
tu-emana duzun aztertu behar-
ko litzateke, eta seme-alaben 
adina kontuan hartu. Izan ere, 
banaketa kasuetan kenkariak 
eta aitorpen bateratua ditugu 
aukeran. Gurasoek, oro har, 
kenkariak izango dituzte.  
% 50eko kenkaria bakoitzak. 
Alabaina, seme-alabak 18 urtetik 
beherakoak badira, umeak gu-
rasoetariko baten aitorpenean 
agertu ahal izango dira, familia 
unitate modura, guraso bietako 
baten aitorpenean. 
Beste kasu bat: demagun etxebi-
zitza erosi dudala. 
Kasu horretan, etxebizitzaren 
eskriturak beharko ditugu. Modu 
horretan, maileguari eta etxe-
bizitzaren erosketari loturiko 
gastuak sartu ahal izango ditu-
gu aitorpenean: notaritza gas-
tuak, tasazio gastuak eta 
etxe-agentzien gastuak. Horrek 
guzti horrek balioa handituko 
dio etxebizitzari. Gainera, aintzat 
hartu beharreko beste kontu bat 
gurasoek edo baten batek etxea 
erosi ahal izateko utzitako dirua 
da. Partikularren arteko maile-
gu bat egin behar da, eta hori 
Ogasunean aurkeztu. Askotan, 
horrelako kontuak errenta ai-
torpena egin aurretik pentsatu 
behar dira, gerora gatxagoa 
izaten da-eta horiek aitorpenean 
islatzea.
Azken kasu bat: herentzia bat jaso 
dut.
Herentziak tributatzen ditugu-
nean ez gabiltza errentak tribu-
tatzen. Jendea askotan nahastu 
egiten da gai horregaz. Herentziaz 
etxe bat edo diru kopuru bat 
jaso baduzu, hori ez da errenta 
modura aitortuko, hori, jada, 
aldez aurretik beste nonbait 
deklaratuta ageri delako. He-
rentzian jasotako etxea saltzean, 
orduan bai, higiezina irten egi-
ten delako gure ondasunen ar-
tetik. Kasu horretan, deklaratu 
egin beharko dugu.
Zergaitik da lagungarria zuen mo-
duko aholkulari fiskalengana jotzea?
Nobedade guztien berri dugula-
ko, hainbat kasugaz lan egiten 
dugulako, eta informazio ugari 
heltzen zaigulako; badakigulako 
zein gastu sartu eta zein ez. Beti 
da komenigarria errenta aitor-
pena baten batek gainbegiratzea, 
araudi zabala du eta.   

"Gomendagarria da 
aitorpena aholkulariak 
lagunduta egitea"
URIBARRI AHOLKULARITZA BULEGOA AHOLKULARITZA FISKALA
Durangoko Zumalakarregi kalean dute bulegoa, garai bateko Foto Sol denda zegoen tokian. Laguntza ematen dute 
errenta aitorpena behar den moduan egin ahal izateko. 2024ko kanpaina apirilaren 10ean hasiko da

Gema Vidalek, Amaia Barrenetxeak, Andrea Lipatek eta Ines Amezagak Zumalakarregi 14. atarian dute Uribarri aholkularitza bulegoa. 

"KENKARIEK IGOERA 
TXIKI BAT IZANGO 
DUTELA DIRUDI; % 2,5 
GUTXIAGO 
DEKLARATUKO DUGU"

"AITORPENA EGOKI 
AURKEZTEKO 
BETEBEHARRA 
ZERGADUNARENA DA, 
EZ OGASUNARENA"


